
Guk taldearen altxorra 

30 urteko kantagintzaren bilduma argitaratu dute eta beren kantu guztiak bildu, bederatzi diskotan 


eneko bidegain 
Dokumentu interesgarri bat, memoria bat argitaratu du Guk taldeak. Zenbait urte iragan dira oholtza gaineko kantagintza utzi zutenetik. Eta orain beren 30 urteko ibilbidea disko bilduma batean argitaratu dute. Orotara 107 kantu bildu dituzte bederatzi diskoko kutxa batean, hastapenetik bukaeraraino sortu zituzten ia kantu guztiak. Kantu anitz inoiz argitaratu gabeak dira, beste anitz 45 itzuliko disko zaharretan eta 33 itzulikoetan baizik ez ziren. 

Kantu anitz jadanik herrikoi bihurtuak badira ere, Arbola, Euskalduna naiz eta, Lagun etor gurekin eta beste anitz bezala, beste kantu anitz haizeak eramanen zituen argitaratuak ez balira izan. Guk taldearen ikusgarriak ikusi zituztenek gogoan dituzte, dudarik gabe, Geroa eta Aita Seme Laborari ikusgarrietako kantuak, baina bilduma horrekin kantu haiek bizi berri bat hartuko dute.Kantuekin batean, ikusgarriek berek hartzen dute beste bizi bat, eta balio dokumental handia dute. Ikusgarrietako kantuak, elkarrizketak eta esketxak ere grabatu dituzte. Ipar Euskal Herriaren barnealdearen hustea, laborarien arazoak, langabezia, abertzaletasuna, kontzientziaren garapena eta beste hainbat gai aipatzen dituzte, garai bateko egoeraren lekuko. 

Mezu politikoak kantuetan 

Guk taldeak jende anitzen bihotza hunkitu zuen kantua eta antzerkia uztartuz. Kantu engaiatuak zituzten, mezu politiko batekin. Hego Euskal Herrian arrakasta handia zuten. «Baina ohartu ginen gure txokoa bazterrera uzten genuela eta gure kantuak ez zirela denen gustukoak hemen», dio Joanes Borda taldeko sortzaileetariko batek. «Kantaldi bat egiteko ordez, kantu andana bat sortzea erabaki genuen, hari batekin. Laborantzari hurbil zen gai bat hartu genuen. Gazte anitz Parisera joaten zen. Zergatik joan hara, hemen lana sortzeko ordez?». 

Mezuari garrantzia ematen zion taldeak. Ipar Euskal Herrian mugimenduak abiatu ziren garaian kantatu zuten. Garai hartan gazte ziren. «Nahikari handia genuen, zerbait aitzinarazi nahi genuen». Taldeak giro hartan sortu zituen kantuak, eta kantatu. «Guk amesten genuen Euskal Herria egiten ari da. Irratiak, gau eskolak, Hemen-Herrikoa, aldizkariak eta abar sortzen ikusi ditugu», dio Beñat Sarasolak. «Ikusiz 30 urtez gauzak nola aldatu diren, gure ametsa kasik betea da», gehitu du Joanes Bordak. Sarasolak zehaztapen bat ekarri du. «Euskal Herria ez da aske eta ez da oraino batua, baina bide onean gara, horregatik diogu ametsa ia betea dela». 

Diskoz disko 

Hamar disko ditu bildumak. Bederatzi diskotan 107 kantu bildu dituzte. Hamargarrena CD-ROM bat da. Bertan dira kantu guztien hitzak. Bilduma osoa 30 eurotan salgai da. Taldeak berak bakarrik ekoitzi du, hainbat lagunen laguntzarekin, baina disketxerik gabe. 

'Banaka' 
Taldearen kantu zaharrenak bildu dituzte, 60ko hamarkada bukaerako grabaketak berreskuratuz. Euskalduna naiz, Donibaneko portuan eta beste zenbait bildu dituzte, eta baita inoiz grabatu ez dituzten kantu berriagoak ere, besteak beste Suak erre eta Bidean galdu. 

'Aita Seme Laborari' 
Taldearen lehenbiziko antzerki-kantaldiaren zuzeneko grabaketa da, 1972. urtekoa. Kalitate apaleko soinua ukanagatik, dokumentu preziatua da, inoiz grabatu gabeko kantuak baitaude, baita ere Arbola-ren zuzeneko bertsio bat. Taldearen umorea eta antzerkirako trebetasuna ageri dira bertan jaso dituzten kantu-esketx pare batean. 

'Laborari, langile ta nagusi' 

Guk taldearen lehenbiziko LP bikoitza CD formatuan argitaratu dute. Bigarren ikusgarriko kantuak dira. 

'Geroa' 
Taldearen hirugarren ikusgarriaren zuzeneko grabaketa da. Kantu gehienak ez ziren diskoetan ageri, eta diskoak 1983ko ikusgarriaren haria, garai hartako mezua eta barnealdeko egoera ederki agertzen ditu. Etxalde txiki bateko lau anaiaren gorabehera eta bakoitzaren kontzientzia ongi azaltzen ditu. 

'Arrozten' 
Taldearen laugarren ikusgarriko kantuekin disko bat argitaratu zuten, beren azken-aurreko diskoa. 

'Herria Zain' 
Taldearen bigarren LPko kantuez gain, zuzeneko beste kantu batzuk gehitu dizkiote, besteak beste, Ez naiz ni barkazale. 

'Gerlarik Ez' 
LP horretako kantuez gain, diskoetan ageri ez ziren beste lau kantu gehitu dizkiote. Itzul euskalduna kantuaren grabaketarik ez zutenez aurkitu, Tehenta taldearena sartu dute. 

'Bidez Bide' 
Taldearen azken diskoa, CD formatuan argitaratu zutena. 

'Bixentaenea' 

1999ko azaroaren 27ko kantu afari bateko grabaketa da. Soinu aldetik ez da biziki ona, afariko harrabotsak aditzen baitira, baina inoiz grabatu gabeko hamaika kantu bildu dituzte, gehienak gutxi ezagutuak . 

